25MOC-73
Nafarroako Gorteetako kide den eta Alderdi Popularra talde parlamentarioaren eledun Javier García Jiménezek, Legebiltzarreko Erregelamenduan xedatzen denaren babesean, honako mozio hau aurkezten du, Osoko Bilkuran eztabaidatzeko:
Zioen azalpena:
Itzalaldi batek milioika herritarri eragin zien joan den astelehenean: funtsezko zerbitzuak eten ziren, ekoizpen-sektoreak geldiarazi zituen eta agerian utzi zuen gure sistema elektrikoaren zaurgarritasuna. Gorabehera horrek berriro ireki du gure energia-ereduaren sendotasunari, egonkortasunari eta erresilientziari buruzko eztabaida, ekonomiaren elektrifikazioa gero handiagoa den eta energia-matrizea deskarbonizatzen ari den testuinguru honetan.
Esparru horretan, energia nuklearra iturri sendoa, segurua eta emisio gutxikoa da, energia berriztagarriak eraginkortasunez osatzeko gai. Energia berriztagarriak funtsezkoak dira etorkizun energetikoari begira, baina aurreikusi ezin diren faktore klimatikoen mende daude, eta oraindik ez dute eskala handiko biltegiratze-soluziorik erabat hedatuta.
Espainiak azpiegitura nuklear finkatua du, segurtasun-estandar altuenen arabera taxutua, eta kualifikazio handiko profesionalak ditu. Zentral nuklearrek, gutxi gorabehera, elektrizitate nazionalaren % 20 ematen dute, eta CO₂ isuririk gabeko elektrizitatearen % 30 baino gehiago. Hori funtsezko pieza da etenik gabeko hornidura bermatzeko, batez ere eskari handiko edo beste iturri batzuek huts egiten duten uneetan.

Erabaki-proposamena:
1. Iberiar Penintsulari berriki eragin zion itzalaldia kontuan hartuta, argi dago iraunkortasuna, eraginkortasuna eta segurtasuna uztartzen dituen logika baten arabera diseinatu behar dela energia-sistema. Beraz, balizko kontingentzien aurrean sistemaren erresilientzia bermatuko duen «mix energetiko» orekatu bat bultzatzea proposatzen da.
2. Publikoki aitortzea energia nuklearrak funtsezko zeregina duela hornidura elektriko seguru eta egonkorra bermatzeko.
3. Gobernu zentrala premiatzea zentral nuklearrak ixteko egutegia berrikus dezan, berriki izandako gertaerak eta herriaren energia-beharrak ikusita.
4. Trantsizio Ekologikorako Ministerioa premiatzea energia nuklearra sar dezan epe ertain eta luzerako energia-plangintzaren zati aktibo gisa, energia berriztagarriekin batera.
5. Ikerketan, berrikuntzan eta egungo parke nuklearraren mantentzean inbertitzea babestea, bai eta sektoreko profesional berrien prestakuntzan ere.

